
Dr Mönsch mit sim entrückte Wäse
Het si Ursprung bald vergässe,
Tanzt zu Kläng vo fremde Saite,
Wo ihn zu Hass und Durst verleite,
Durst nach Plastik, Götze, Gäld,
Dr Tod verbannt i di 3. Wält.
Üs geits guet, drum sölls so bliibe,
Irgendwo bruuchts geng es Liide.
Mir hei zwar es vernünftigs Dänke,
Doch das laht sech liecht ablänke,
We Brot u Spili eim verlocke
Und me cha vore Bildschirm hocke.

Chancegliichheit, freie Markt,
Z Rächt vom Sterchere schön verpackt,
Empathie erstickt ir Härde,
Jede wot bedütend wärde,
Egoismus macht sech breit,
Will niemmer gärn im Schatte steit.
Alls wird schneller, s git kei Halt,
Immer grösser wird dr Spalt
Zwüsche dene wo afüehre
Und dene wo sech nid rüehre,
Will si entweder in Armmuet stecke,
Oder sech nid usem Troum wei la wecke.

Was si mir nur? Tier mit Verstand.
Was bringt das Läbe? Du heschs ir Hand.

Schlafe, schaffe, frässe, schlücke, meh und meh nach vore drücke.
Wachstum, Fortschritt, nur nid frage, andri chöi di Dräck ertrage.

Totalkollaps!
Alls in Schutt und Äsche gleit, dass e nöji Ornig entsteit.
Hand in Hand mit dr Natur.

